
AKASHVANI AIZAWL 

REGIONAL  NEWS BULLETIN 

HEADLINES (MORNING) 

 

1. Nakuma chhiarpui nei tur atan District hrang hrangah inbuatsaihna neih tan a 

ni. 

 

 

2. Vawiin International Condom Day pualin, MSACS leh a thawhpui ten Aizawl 

Two-Wheelers Taxi Drivers Association (ATTA) te hnenah Condom ah-na tur 

Jacket an sem. 

 

 

3.  Union Finance Minister Nirmala Sitharamani chuan sawrkarin 

eibar dinhmun economy than zelna tur leh mitin huapzo 

hmasawnna thlen turin nasa takin tan a la a ti.  

 

 

4. Vawiinah World Radio Day hman a ni dawn. 

 

 

<><><> 

CENSUS 

 

Nakuma chhiarpui nei turah nimin khan Aizawl District Bawrhsap Pu Lalhriatpuia 

kaihruaina in inzirtirna neih tan a ni. 

 

Aizawl DC Pisapui hmalaknaa nakuma chhiarpui neih turah District/Charge Level 

Officers te Aizawl District Bawrhsap Pu Lahriatpuia kaihhruain training neih a ni a, 

he inzirtirna hi ni thum chhung neih a ni dawn a ni. 

 

Aizawl District Bawrsap chuan 2027 chhiarpui neih tur hi khawl (digitalize) hmanga 

chhiar ani tawh dawn thu a sawi a, he inzirtirna huna kal zawng zawng te chu rilru 

pe tur leh he hun remchang hi tangkai taka hmangin zitirna kaihruaitu te nena 

inpawh taka zirtlang a, hriatbelh duh leh hriatchian loh ah te zawhna te siam tur leh 

zirchiana bing taka nei turin kalkhawmte a fuih a ni. 

 

 

Chhiarpui Kum (2027) lo awm tura inbuatsaihna a inzirtirna hunah hian District 

Census Officer, Sub Divisonal Census Officer, Charge Census Officer,Addl Charge 

Census Officer, Charge Regular Assistant te leh District officials te an tel a ni. 

 

Chhiarpui Kum neih hnuhnun ber hi Kum 2011 khan a ni a. Census chu ram pakhata 

chhungkaw tin leh mi tinte demographic, economic leh social data hun bituk 

chhunga official complete count a ni a, Article 246 hnuaia Union subject niin, 

Constitution Seventh Schedule-ah serial number 69-ah tarlan a ni. 

 

Khawzawlah pawh ni thum awh tur District Level Training of Census Official nimin 

khan DC Conference Hallah Bawrhsap, Pu K. Vanlalthiana’n a hawng a, Training pe 

tur hian Directorate of Census Operations atangin Jamir R. Swer, Dy. Director leh 

Siamthianmung Guite, Statistical Investigator an kal a ni. 

 

(Hruaia Aizawl PTC/Lalsangpuii Khawzawl PTC) 

 

<><><> 

AYUSH 

 

Mizoram sorkat Directorate of AYUSH hnuaia State Medicinal Plants Board chu a 

hnathawh that avangin Best Performing State Pathumna a thlanchhuah a ni. 

 

Sorkar laipuia Ministry of AYUSH hnuaia National Medicinal Plants Board chuan 

kum 25 a tlin lawm nan nilaini khan New Delhi ah National Symposium- 

CHINTAN SHIVIR on Medicinal Plants chu buatsaihin AYUSH Minister PU 

Prataprao Jadhav chuan a hawng a.  

 

India ram State tin a State Medicinal Plants Board te hnathawh dan tehfung hrang 

hrang hmangin Best performing States lawmman hi hlan a ni a. Mizoram aiawhin 

State Medicinal Plants Board Mizoram Chief Executive Officer Dr. Lalkhawngaihi 

leh Consultant (SMPB) Dr. Lalrammuana Sailo ten lawmman hi a hmunah an dawng 

a ni. Pakhatna chu Madhya Pradesh niin  Kerala chu pahnihna a ni. 

 

<><><> 

NCORD MEETING 

Champhai District Level NCORD meeting District Bawrsap Pu Mohammad Aaquib 

kaihruainain nimin khan DC Conference Hall Keifangtlangah neih a ni a, ruihhlo 

laka invenna tur ruahmanna te ngaihtuah a ni a,  

Meeting-ah hian ruihhlo laka invenna, ruihhlo ngaite enkawlna leh ruihhlo tawlh ruk 

dan chahna kawnga hmalatute thuamchakna dan tur te sawiho niin kum 3 chhung 

District Level Action Plan kimchang tak buatsaih dan turte kum 2026 atana Action 

Plan leh thil tul hrang hrangte an sawiho a ni. 

District Level NCORD Committee chuan district chunga ruihhlo hmansual leh 

district paltlanga tawlhrukna dan chah nih theih nan thawhhona ṭha tak neih a 

pawihmawh thu an sawi bawk a ni. 

Saitual ah pawh District Level Narco Co-ordination Committee chu an Chairperson 

DC ni bawk, Pu Srinivas Sadi kaihhruaiin nimin khan an thukhawm a,  

Pu Srinivas Sadi chuan NCORD memberte chu theih tawp chhuaha tanho puiah a 

sawm a, ruihhlo dona kawng hrang hrang supply reduction, demand reduction leh 

harm reductionah te tan la zel tur leh ngaihdan leh rawtna nei apiang tan a in hawn 

reng thu a sawi bawk.   

He thutkhawmah hian District Level NCORD member ten ruihhlo do kawnga hma 

an lakna hrang hrangte report ngaihthlak niin ruihhlo tawlhte man leh chhui kawnga 

hmalakna thar ngaihtuahte, kum thum chhung atana dan lova ruih theih thil 

hmansualna sutkianna leh ruihhlovin mihring leh khawtlang nun a nghawng zawng 

zawngte tiziaawm tura hmalak dan tur District Level Action Plan chungchangte rel a 

ni bawk. 

Bawrhsap chuan hemi kawngah hian NCORD memberte chu ngaihtuahna zawng 

zawng senga District Action Plante thahnemngai taka theuh lut theuh turin a sawm a, 

chumi atana senso pawh action plan mila chetna tur funding hmuh theih a nih tur thu 

a sawi bawk. 

<><><> 

INTNL CONDOM DAY 

 

Vawiin International Condom Day pualin, Mizorama HIV darh zel tur leh mipat 

hmeichhiatna hman atanga  atanga inkaichhawn theih natna darh zel tur venna turin 

Mizoram State AIDS Control Society leh AIDS Healthcare Foundation (AHF) India 

Cares te tang kawp chuan Aizawl Two-Wheelers Taxi Drivers Association (ATTA) 

te hnenah Condom ah-na tur Jacket an sem. 

 

Mizorama HIV pai hmuhchhuah atanga za zela sawm sarih bawr vel hi sex atanga 

kai an ni a. Chung zingah chuan a tam ber chu kum 15 atanga kum 40 inkar an ni. 

HIV kai hmuh chhuahte hi mi awm herh leh lep lerhte ni kher lovin, mi pangngai tak 

tak, khawtlang leh kohhranah pawh mi tangkai takte an ni fur niin MSACS 

zirchianna ah tarlan a ni.  

 

Mizoram chu ramchhunga State leh UT tina mipui awm zat mila chhutin HIV kai 

tam ber anga chhut a ni.  

 

Hemi avang hian MSACS, AHF India Cares leh ATTA te tangho chuan a 

mamawhtuten an mamawh huna awlsam taka an lak mai theih turin ATTA member 

te kal tlangin Condom uar leh zualin mipuite hnenah an sem dawn a ni. 

 

HIV darh zel tur venna eha ber chu :- Nupui/pasal neih hmaa thianghlimna vawn tlat 

te, Mahni kawppui te laka rinawm tlat, heng te tlinlo an awm chuan HIV leh STI 

dangte laka inven nana condom hman ngei chu thil tul leh pawimawh em em a ni tih 

chu Mizoram State AIDS Control Society te hna kalpui mek a ni. 

 

 

<><><> 

SMART METER PAKHWADA 

 

Smart meter Pakhwada (Awareness Campaign) chu Vairengte ah kalpui ṭan ani a. 

 

 Power and Electricity Department Vairengte Sub- Division te chuan Smart meter 

Pakhwada Awareness campaign hmangin mipui te hnenah Online a bill pek dan te, 

smart meter chungchang te leh Online a bill pek na (PEDM comsumer app) hman 

dan inhrilh hriatna hun hman a ni. 

 

Kan corr report lo ngaithla ang. 

 

Smart meter Pakhwada hi Sawrkar laipui in smart meter hman vek anih theih nana 

hmalak na bawhzuina ani a . In tinah smart meter hi vuah tur ani a hemi hmang 

hian electric bill zawng zawng pawh online a cashless a kalpui tura ruahmanna ani.  

Online a bill peknan hian PEDM Consumer App chu Mizoram ah hman ṭan ani a, 

khua leh veng hrang hrangah te hman ṭan tawh ani. Heta ṭang hian electric bill leh 

a kaihhnawih thildang kan hriat duh hrang hrang te en theihin a awm  ani. 

 

Vairengte P&E Department a thawktu te sawidan in PEDM Consumer App mipui 

ten an hman hnu hian office a electric bill pe tur a kal pawh an tlem tawh hle a . 

Hetih mek lai hian Vairengte Sub-Division huam chhunga khaw ṭhenkhat leh hmun 

kilkhawr zawkah chuan kalpui hleihtheih ala nih loh thu an sawi a ni. 

 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te 

chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

 

<><><> 

 

 

 

NE DISCOVERY TOUR 

 

Tourism Department leh Indian Railway Catering and Tourism Corporation ten 

nikum August thlaa inremna an siam bawhzuiin a vawikhat nan Bharat Gaurav 

Train, India hmarchhak fang kual lai mek “North East Discovery Tour” chuan 

Sairang Railway Station nimin Mizoram an rawn tlawh a,  Tourism Department 

atangin Rachel Lalrinhlui, Deputy Director leh staff ten an lo hmuak a ni. Bharat 

Gaurav Train Mizoram a lo lut hi tourism tan mellung lian tak niin, Mizoram 

tourism chawikan nan a pawimawh hle a ni, an ti. 

 

Bharat Gaurav Train hi Agartala, Tripura atangin a lo thleng a, khualzin 81 rawn 

phurin USA leh Nepal khua leh tui te pawh an tel a, Tourism Department official te 

chuan lo kalte hi thilpek an lo hlan a ni. Khualzinte hian nimin khan Aizawl leh a 

chhehvel an fang kual a, an fante zingah Aizawl Zoological Park, Solomon’s 

Temple, Mizoram State Museum leh Aizawl Peak te a tel a ni. Nizan dar 7 khan riak 

lovin Dimapur, Nagaland lam panin an chhuak leh a ni.  

An zinkawng hi Delhi atanga tanin tun thla ni 3 khan an rawn chhuak a, Manipur tih 

loh chu India hmarchhak state zawng zawng an tlawh ang a, ni 18 ah Delhi khawpui 

an let leh dawn a ni. 

 

Bharat Gaurav Train hi khualzinte tana siam bik niin mi 150 a phur thei a, a 

chhungah restaurant pahnih leh spa te awmin rel dang nen a inang lo a ni. Kum 

khatah vawi khat India hmarchhak tan bik Indian Railway Catering and Tourism 

Corporation hian tour package an siam thin a, a duh apiang tan a tel theih a ni. Train 

Manager Himangshu Bhatt an Department official te rel a fan kualpui hnuah 

mikhualte Aizawl lam panin an thlah liam a ni. 

 

 

<><><> 

JAL ARPAN DIWAS 

 

Tualbung Panchayat Bhawan-ah an khaw tana Water Supply Scheme hlawhtling 

taka thawh zawh anih lawmna leh he project hi Tualbung Village WATSAN 

Committee (VWSC) kuta hlanna hun 'Jal Arpan Diwas' nimin khan hman a ni. 

 

He hun hi ‘Transect Walk’ hmangin bul tan ani a, ‘Transect Walk’ ah hian khaw 

chhung tui semna pipeline leh valve te an dinhmun tlangpui en ho na neih a ni a, 

chumi zawhah Panchayat Bhawan-ah hun hman chhunzawm a ni. 

 

Jal Arpan Diwas programme ah hian document pawimawh hrang hrang te Village 

WATSAN Committee hruaitute hnenah hlan a ni a. Jal Apran Diwas thutiam 

sawirualn in he hun hi khar a ni. 

 

Tualbung Water Supply Scheme hi Jal Jeevan Mission hnuaiah January 2024 khan 

cheng vbc 4.59 senga thawh zawh tawh a ni. 

  

Nimin vek khan Buhchangphai Community Hall-ah sorkarin Buhchangphai khua Jal 

Jeevan Mission (JJM) hnuai atanga tui hnianghnar a pek avanga lawmna ni leh 

WATSAN Committee kuta hlanna hun 'Jal Arpan Diwas' hman  ni a, Kolasib DC Pu 

Robert C. Lalhmangaiha an he hun hi a hmanpui a ni. 

 

 Kalkhawm mipuite, a bik takin zirlai te hnenah fuihna thu sawiin bawlhhlawh a 

hmun taka paih turin a fuih a,a paih dan tur an sawi te felfai taka zawm hram hram 

turin a chah bawk a, kan hma hun zela tui hnianghnar tak kan neih theih nana a 

pawimawh thu a tarlang bawk. Buhchangphai khawtlang te chungah lawmthu sawiin 

ramri dep a awm an nih avanga an hmalakna leh an dinhmun pawimawhna te a sawi 

lang in Assam nena inlaichinna siam tha tu nih tum zel turin a chah bawk a ni. 

    

 PHED Kolasib WATSAN Division Sr.Executive Engineer Pi. Lalrosangi chuan he 

Solar Pumping Scheme hi a hmang hmasa ber khua an nih anga tunah pawh Kolasib 

Sub-Division huam chhunga a lawmna neih na tura thlan an nih thu a sawi a, a 

lawmna hun hi sorkar pawn hmang ngei se a duh thu tarlangin inhlanchhawn na Jal 

Arpan Diwas an hmang thei chu lawmawm a tih thu a sawi bawk. 

 

Buhchangphai Solar Pumping Scheme hi May 2022 a thawh tan niin, March 2024 a 

zawh a ni. He hunah hian District Co-Ordinator Pu Malsawmtluanga, chuan tui 

lakna document pawimawh hrang hrang leh test report hrang hrangte khawtlâng 

hruaitute hnenah a hlan. 

Nilaini khan Jal Arpan Diwas -Tui inhlan chhawnna Ni hi Hnahthial SDO Pu 

Lalhmangaihzuala kaihhruaiin  South Vanlaiphai Community Hall No- II ah hman a 

ni a, Hnahthial PHE EE Pu Lalhruaitluangan a hmanpui a ni.  

<><><> 

FINANCNE  

 

Union Finance Minister Nirmala Sitharamani chuan sawrkarin eibar 

dinhmun economy than zelna tur leh mitin huapzo hmasawnna thlen 

turin nasa takin tan a la a ti. Nimina Rajya Sabhaa Budget sawihonaah 

zawhna chhanga he thu hi sawiin Union Bufdfget 2026-27 chu ram eibar 

thanna sang tak chu kalpui reng niin thilman sang pawh thunun a ni a t i 

a. Tun tum budget ah hian tualchhunga thilsiam chhuahna te 

tihhmasawn chu ngaih pawimawh zingah a tel a ti bawk. 

 

 

<><><> 

WORLD RADIO DAY 

 

Vawiin hi World Radio Day a ni a. Kum 1946 February ni 13 khan 

United Nations Radio din a ni a.  He ni hriatreng nan hian World 

RadioDay hi hman thin a ni. Kuminah hian World Radio Day thupui 

atan Radio and Aritificial Intelligence:AI is a tool, not a voice tih hman 

a ni a. Ramchhungah pawh hmun hrang hrang ah World Radio Day pual 

hian hun hman a ni ang.  

 

World Radio Day puala a thuchahah Union Minister of State I&B 

Dr.L.Murugan chuan thu pawimawh thehdarh kawngah radio chu a 

pawimawh em em a ti a. A puitlin chhohna kawngah radio a ngaihthlak 

nasat thu a sawi bawk a ni.  

 

 

<><><> 

DEFENCE 

 

Sawrkar laipui chuan Rafale Fighter jet leh ralthuam dang lei tura rawtna a pawm. 

Defence Acquisition Council thukhawm chuan sipaite ralthuam tihchangtlunna tur 

hian cheng vaibelchhe nuai 3 sing 6 dawn a pawm a. Ralthuam lei tur zingah hian 

Rafale Fighter jet bakh Combat Missile leh Air-Ship Based High Altitude Pseudo 

Satelite te pawh an tel a ni.  

 

<><><> 

 


